Iago – Sut i fyw

Iago Pennod 5 adnodau 1-6      
Rhybudd i’r cyfoethog.

Beth mae proffwyd yn ei wneud?  Ydy Iago yn proffwydo am yr hyn sy’n dod yma?  
Pam ddylai pobl gyfoethog fod yn wylo ac yn griddfan? (adn 1)

Sut oedd pobl yn dangos eu cyfoeth yn amser Iago? Trwy ddangos fod ganddyn nhw ddigon o,

a) dillad

b) aur

c) arian (adn 2)

Beth mae  Iago’n dweud wrth ddweud fod yr aur a’r arian yn rhydu?  Sut bydd yr un aur ac arian yn troi’n “dystiolaeth yn eich erbyn chi?” (adn 3) Darllena Mathew 6:19 sy’n sôn am drysori eiddo ar y ddaear.  Ydy Iago, fel proffwyd, yn dweud bod barn a diwedd amser yn dod i bob un sy’n byw bywyd hunanol?  Darllena Actau 2:44-45 i weld agwedd wahanol at eiddo.

Beth mae Iago’n dweud fydd yn digwydd i’r byd ydyn ni’n byw ynddo? (adn 3)

Wyt ti wedi clywed am gwmnïoedd mawr sydd ddim yn talu cyflogau da i’w gweithwyr? (adn 4)  Oes enw da gan y cwmnïoedd sy’n gwerthu siocled, coffi, te, a bwyd brecwast i ti?  Edrych ar rai o’r gwefannau hyn: www.fairtrade.org.uk; www.tearfund.org/Campaigning/Trade; www.bananalink.org.uk; www.cleanclothes.org; www.ethicalconsumer.org;   Wedi i ti edrych ar y we beth yn ymarferol wyt ti am wneud?  
Oes angen i ti newid dy ffordd o fyw mewn rhyw ffordd?  
Oes angen i ti ddweud wrth eraill beth wyt ti wedi dysgu?  
Pwy sy’n clywed gwaedd y gweithwyr? (adn 4)  “ _____ hollalluog.”

Oes gan y cyfoethog glustiau i glywed y waedd, neu ydyn nhw’n byw’n foethus tan y diwedd?  Beth sy’n digwydd iddyn nhw’n adnod 5? 
                    “y diwrnod y byddwch chi’n mynd i’r _____dy. “

Wyt ti’n credu hynny? Darllena Jeremeia 12:3 a Luc 12:17-20. Pa argraff mae’r geiriau hyn yn eu gadael arnat ti?  
Beth mae’r bobl ddiniwed yn methu ei wneud? (adn 6)  Oedd y bobl gyfoethog yn credu ei bod yn iawn iddyn nhw “ecsploetio” neu “gondemnio’r” tlawd?  Wyt ti’n credu y medri di wneud hynny?   
Pwy arall gafodd ei drin mewn ffordd anghyfiawn gan yr awdurdodau? (Darllena Actau 7:52).  Ydy Iago’n gweld hyn yn iawn i’w wneud?  Oes sialens yma i ti ymateb iddo fe?  
Gweddi: Arglwydd, helpa ni i beidio â chasglu cyfoeth i ni’n hunain mewn byd sydd yn dod i ben.  Deffra’n cydwybod i weld angen pobl eraill llai ffodus na ni.  Gofynnwn hyn yn enw Iesu’n unig.  Amen. 

